
తులసీమాహాత్మ్యస్తోత్రమ్

వాణ్యువాచ ।
తులసీ రోపితా యేన గృహస్థేన  మహాఫలా ।
గృహే తస్య న దారిద్ర్యం  జాయతే నాత్ర సంశయః ॥ ౧॥
తులస్యా దర్శనాదేవ పాపరాశిర్నివర్తతే ।
శ్రియేఽమృతకణోత్పన్నా  తులసీ హరివల్లభా  ॥౨॥
పిబన్త్యా రుచిరం పానం ప్రాణినాం  పాపహారిణీ ।
యస్యా రూపే వసేల్లక్ష్మీః  స్కన్ధే సాగరసమ్భవా ॥ ౩॥
పత్రేషు  సతతం శ్రీశ్చ  శాఖాసు కమలా స్వయమ్ ।
ఇన్దిరా  పుష్పగా నిత్యం ఫలే క్షీరాబ్ధిసమ్భవా  ॥ ౪॥
తులసీ శుష్కకాష్ఠేషు యారూపా విశ్వవ్యాపినీ ।
మజ్జాయాం  పద్మవాసా చ త్వచాసు చ హరిప్రియా  ॥ ౫॥
సర్వరూపా చ సర్వేశా పరమానన్దదాయినీ  ।
తులసీప్రాశకో  మర్త్యో యమలోకం న గచ్ఛతి ॥౬॥
శిరస్థా తులసీ యస్య నయామ్యైరనుభూయతే  ।
ముఖస్థా తులసీ యస్య నిర్వాణపదదాయినీ ॥ ౭॥
హస్తస్థాతులసీయస్య  స తాపత్రయవర్జితః   ।
తులసీ హృదయస్థా చ ప్రాణినాం  సర్వకామదా ॥౮॥
స్కన్ధస్థా  తులసీ యస్య స పాపైర్న  చ లిప్యతే ।
కణ్ఠగా  తులసీ యస్య జీవన్ముక్తః సదా హి సః ॥౯॥
తులసీసమ్భవం పత్రం  సదా వహతియో నరః ।
మనసా చిన్తితాం సిద్ధిం  సమ్ప్రాప్నోతి న సంశయః ॥ ౧౦॥
తులసీం సర్వకాయార్థసాధినీం  దుష్టవారిణీమ్  ।
యోనరః ప్రత్యహం  సిఞ్చేన్న సయాతి యమాలయమ్ ॥ ౧౧॥

చాతుర్మాస్యే విశేషేణ వన్దితాపి  విముక్తిదా ।
నారాయణం జలగతం జ్ఞాత్వా  వృక్షగతం తథా ॥ ౧౨॥
ప్రాణినాం  కృపయా లక్ష్మీస్తులసీవృక్షమాశ్రితా  ।
చాతుర్మాస్యే సమాయాతే తులసీ సేవితా యది ॥ ౧౩॥
తేషాం పాపసహస్రాణి యాన్తి నిత్యం సహస్రధా  ।
గోవిన్దస్మరణం  నిత్యం తులసీవనసేవనమ్ ॥ ౧౪॥
తులసీసేచనం దుగ్ధైశ్చాతుర్మాస్యేఽతిదుర్లభమ్   ।
తులసీం వర్ద్ధయేద్యస్తు  మానవో యది శ్రద్ధయా   ॥ ౧౫॥
ఆలవాలామ్బుదానైశ్చ  పావితం సకలం కులమ్ ।
యథా శ్రీస్తులసీసంస్థా  నిత్యమేవ హి వర్ద్ధతే  ॥ ౧౬॥
తథా తథా గృహస్థస్య  కామవృద్ధిః  ప్రజాయతే  ।
బ్రహ్మచారీ  గృహస్థశ్చ  వానప్రస్థో  యతిస్తథా ॥ ౧౭॥
తథా ప్రకృతయః  సర్వాస్తులసీసేవనే రతాః ।
శ్రద్ధయా   యది జాయన్తే న తాసాం దుఃఖదో హరిః ॥ ౧౮॥
ఏకో హరిః సకలవృక్షగతో విభాతి నానారసైస్తు  పరిభావితమూర్తిరేవ ।
వృక్షాధివాసమగమత్కమలా చ దేవీ దుఃఖాదినాశనకరీ సతతం స్మృతాఽపి ॥ ౧౯॥
ఇతి శ్రీస్కన్దపురాణే   నాగరఖణ్డే సప్తచత్వారింశాధికద్విశతతమాధ్యాయాన్తర్గతం

తులసీమహిమాస్తోత్రం  సమాప్తమ్ ।
స్కన్దపురాణ  ।నాగరఖణ్డ । అధ్యాయ ౨౪౯/౧-౧౯॥

